
Genesis 2:17
Wat is sonde presies?
Die Griekse woord hamartian beteken letterlik om die teiken te mis.

Maar die vraag bly steeds: 
wanneer mis ons die teiken?

Wanneer is ons van merk af?

Vandag gaan ons kyk na wat die Bybel ons leer oor hierdie vraag.

Ons gaan kyk na die heel begin van die Bybel...

... toe die heel eerste sonde vir die heel eerste keer plaasgevind het.
Die eerste sprake van sonde – hou verband met die boom van kennis van goed en kwaad...
...die nuwe vertaling sê die boom van alle kennis.
Die ou vertaling wat praat van kennis van goed en kwaad is dalk meer korrek – want dit is presies wat in die Hebreeus ook staan.

...so ons gaan ook by die ou vertaling hou.
Ons lees in Genesis 2:16 en 17:

En die HERE God het aan die mens bevel gegee en gesê: Van al die bome van die tuin mag jy vry eet, maar van die boom van die kennis van goed en kwaad, daarvan mag jy nie eet nie; want die dag as jy daarvan eet, sal jy sekerlik sterwe.
Hoekom was daar so boom – die boom van kennis van God en kwaad?
En hoekom mog die mens nie daarvan geëet het nie?

Kom ons kyk:

Die bome in die tuin (ook hierdie boom) het te doen met wat God die mens toelaat of nie toelaat nie.
En dit geld vandag nog – dat God ons sekere dinge toelaat en ander nie.

Let op: dit wat God die mens toelaat baie meer is as dit wat Hy die mens verbied.

Hy sê: van al die bome mag jy vry eet – behalwe van een enkele boom.

God wil nie sy kinders inperk in 'n lewe van jy mag nie dit... jy mag nie dat doen nie.

God gee aan sy kinders baie vryhede.

Maar dan is daar die een enkele boom...

...waarvan die Here die mens verbied om te eet.
Waarvan is hierdie boom simbool?

Van dit wat vir die mens nie beskore is nie!
En wat is dit?

Kennis van goed en kwaad.

Kom ons kyk eers wat beteken goed en kwaad.

Die Hebreeuse woord vir goed is TOOB.

En TOOB dra 'n verkeidenheid betekenisse:

Byvoorbeeld: (ek haal plekke in die Bybel aan waar die woord TOOB gebruik word):
· Aangenaam – Hy sien 'n AANGENAME woonplek, 'n mooi landstreek – Gen 49:15.
· Bruikbaar – Die ambagsman sê vir die goudsmit: die smeewerk is GOED! – Jes 41:7
· Paslik - God het gesien die lig is GOED, - Gen 1:4
· Mooi - Haar jonger suster is MOOIER as sy. – Rigters 15:2
· Goed – van ware karakter – Laat u GOEIE Gees my op die regte pad lei. – Ps 143:10.
Die Hebreeuse woord vir kwaad is RAA
En RAA is die teenoorgestelde van TOOB.

En ook RAA dra 'n verskeidenheid betekenisse: 
· Minderwaardig – van swak kwaliteit
· Boos, sleg, bedorwe – 

· Onaangenaam, ongeliefd – 
· En dan: Verkeerd: Ps 34:15: Wyk af van wat VERKEERD is, en doen wat goed is; soek die vrede en jaag dit na.

Kan u sien: die vertaling van die boom van kennis van goed en kwaad,
...kan ons ook anders vertaal met 
· kennis van goed en sleg;

· Of: kennis van reg en verkeerd.

· Of: kennis van bruikbaar en nutteloos;

· Of: kennis van aangenaam en afstootlik.
As ons praat van die boom van kennis van goed en sleg....
...is dit miskien die beste samevatting.
Nou, wat sê die Bybel van goed en sleg?
Kom ons kyk:
Genesis 1:1 In die begin het God die hemel en die aarde geskep. 2  Die aarde was heeltemal onbewoonbaar, dit was donker op die diep waters, maar die Gees van God het oor die waters gesweef.     3 Toe het God gesê: “Laat daar lig wees!” En daar was lig. 4  God het gesien die lig is goed.
    9 Toe het God gesê: “Laat die waters onder die hemel op een plek bymekaarkom sodat die droë grond sigbaar word.” So het dit gebeur. 10  God het die droë grond “aarde” genoem, en die waters wat bymekaargekom het, het Hy “see” genoem. En God het gesien dit is goed. 
11  Toe het God gesê: “Laat daar uit die aarde groenigheid voortkom, groen plante wat saad gee en vrugtebome op die aarde, wat elkeen na sy aard vrugte dra en waarvan die saad in sy vrug sit.” So het dit gebeur. 12  Die aarde het groen plante laat uitspruit wat elkeen na sy aard saad gee, en bome wat vrugte dra met die saad daarin, elkeen na sy aard. En God het gesien dit is goed. 
14 Toe het God gesê: “Laat daar ligte wees aan die hemelgewelf om dag en nag van mekaar te skei. Hulle moet ook as tekens dien om seisoene, dae en jare aan te dui. 15  Hulle moet ligte wees aan die hemelgewelf om op die aarde lig te gee.” So het dit gebeur. 16  God het die twee groot ligte gemaak, die grootste om bedags te heers en die kleiner lig om snags te heers, en ook die sterre. 17  God het hulle in die hemelgewelf geplaas om op die aarde lig te gee, 18  om oor dag en nag te heers en om lig en donker van mekaar te skei. En God het gesien dit is goed. 
20 Toe het God gesê: “Laat die waters krioel van lewende wesens, en laat daar voëls onder die hemelgewelf oor die aarde vlieg.” 21  God het die groot seediere geskep en al die ander lewende wesens waarvan die waters krioel, almal na hulle aard; ook al die voëls na hulle aard. En God het gesien dit is goed.
25  God het die wilde diere op die aarde gemaak, elkeen na sy aard; ook die mak diere, elkeen na sy aard; en ook al die diere wat kruip, elkeen na sy aard. En God het gesien dit is goed.
31 Toe het God gekyk na alles wat Hy gemaak het, en dit was baie goed. 
Sien u die patroon:

Drie sake word elke keer genoem:

1. God sê – God praat...

2. en dit gebeur;

3. en God kyk daarna en besluit of dit goed of sleg is (en alles wat God geskep  het was goed).
Sien u wat sê die Bybel oor TOOB, oor goed...?
God is die Een wat besluit oor wat goed en wat sleg is!
HY besluit wat is aangenaam, bruikbaar, paslik, mooi en goed is.
Dit is hoekom Hy God is!

Hy is die Een wat die reg en bevoegdheid het om na dinge te kyk...

...en dit dan te sien as goed of sleg.

Die mens is nie God nie – en daarom het die mens NIE die reg om dit te doen nie.

Kom ons kyk weer na die patroon:
1. God praat,

2. dan kom iets tot stand,

3. en dan kyk God daarna en beoordeel dit.

Presies dieselfde patroon kry ons ook by die skepping van die mens:

1. God praat: “Laat Ons mense maak na Ons gelykenis en beeld...”

2. dan kom die mens tot stand “God het die mens gevorm uit die stof van die aarde en lewe in hom geblaas.”

Maar nou is daar by die tweede punt van die proses 'n verskil by die mens– dis nie al wat tot stand kom nie;
Ook die sonde kom tot stand – sonde word op aarde gebore – deur die mens se toedoen.

3. en dan kom die derde punt: God staan terug en Hy beoordeel wat gebeur het.

en God se beoordeling staan in Genesis 3:22

Toe sê die HERE God: Nou het die mens geword soos een van Ons deur goed en kwaad te ken.
En nou is ons by die belangrike:

Wat het gebeur?

Die mens het sonde gedoen.

Maar God stel dit op 'n ander manier – Hy gebruik 'n ander beskrywing. 
Hy sê:  Nou het die mens geword soos een van Ons deur goed en kwaad te ken.
Onthou die vraag aan die begin:
Wat is sonde werklik?

Die Here verklaar sonde as die kennis van goed en kwaad.

...as die vermoe om goed en sleg te onderskei.

Maar nou:

Het die mens werklik die vermoë om goed en sleg te onderskei?
Nee – hy het nie.
Maar hy verbeel hom hy het:

Wat gebeur as die mens vir homself hierdie reg toeïen?

Daar staan in Jesaja 5:20,21: 
Ellende wag vir dié wat sleg goed noem en goed sleg, wat van duisternis lig maak en van lig duisternis, wat bitter soet noem en soet bitter.
Paulus ag dit nodig om die gemeente in Rome te vermaan:

Wees eensgesind onder mekaar. Moenie hooghartig wees nie, maar skaar julle by die nederiges. Moenie eiewys wees nie. – Rom 12:16
Paulus sê ook:

Hulle sal hulle eie begeertes volg en vir hulle leermeesters bymekaarmaak wat net sal sê wat hulle graag wil hoor. Hulle sal die waarheid nie wil hoor nie en hulle tot verdigsels wend. 2 Tim 4:3,4
Wat is sonde?
Dit is om God NIE te erken NIE as die enigste Een wat die reg het om te bepaal wat goed en sleg is – wat reg en verkeerd is – wat aanvaarbaar en onaanvaarbaar is.

...maar om daardie reg vir jouself toe te eien.

Met ander woorde:

Om jouself in die plek van God te stel...
...en te sê:

Ek sal besluit wat is reg en wat is verkeerd.

Onthou: dit is wat in die paradys gebeur het:

Mense wou soos God wees!

Paulus noem dit eiewysheid.
En eiewysheid is 'n verseker manier om jouself, en jou gesin, en jou familie, en jou werk,en jou gemeente op 'n verkeerde pad te plaas.
Die manier om op God se pad te bly...
...is om Hom te erken as die enigste Een wat die reg en vermoë het om te sê wat reg is en wat verkeerd is.

God weet dit!

Nie ek nie   ...nie jy nie   ...nie die Sinode nie   ...nie die kerkorde nie!

As mens dit besef gaan mens ander vrae vra:

Nie:

Wat is vir my aanvaarbaar, of aangenaam, of mooi of goed nie,

maar:

...wat is vir God reg aanvaarbaar, of aangenaam, of mooi of goed.
En dan is daar dinge vandag wat God wil gebruik in sy diens...
...en of hierdie dinge vir my aanvaarbaar of nie aanvaarbaar is nie...

...maak doodeenvoudig nie saak nie.

Ek is nie God nie!

Net God kan sê wat is reg en aanvaarbaar.

Dit vra van ons om te buig – onder dit wat vir God reg en goed is.

Selfs Jesus het gebuig onder dit wat vir God reg en goed was...

...vir Jesus was dit nie aangenaam om die kruisdood te sterf nie;

Hy het selfs die aand voor die kruisiging gebid:

Vader, laat hierdie beker by My verby gaan....

maar besef: God sal daaroor besluit;

...en toe voeg Hy by:

...nogtans nie my wil nie, maar u wil!

Wat sê Hy hiermee?
Vader, wat vir my lekker en aanvaarbaar is – het niks met die dsaak te doen nie...

...wat U sê moet geskied – dit is goed en reg – ook vir My!

Iemand het dit eenkeer so gestel:

Vader, hierdie ding is vir my moeilik om te aanvaar, maar as U sê dis reg, dan gaan ons gaan! Dan is ek hart en siel daarmee eens.
En dit is een van die grootste voorbeelde wat Jesus vir ons kom stel het:
...'n voorbeeld van 'n lewe wat 100% onder die wil van die Vader geleef word.
Jesus het gesê:

“My voedsel is om die wil van my Vader te doen.”
Dit vra van ons 'n nederigheid – om van ons troontjies af te klim...

...om Hom te erken as die Een wat bepaal wat die regte en wat die verkeerde dinge in my lewe is.

En die Here vra nie: wat is vir jou aangenaam of onaangenaam nie...
...maar: wat is vir jou nodig;
En: wat is reg en nodig vir God se saak op aarde.
Dit vra van jou oorgawe – om jouself vir God te gee:
Om jou eie voorkeure te laat vaar – en jou oor te gee aan die Here – en sy saak!

Kyk na die bekende Romeine 12:1-3
En nou doen ek ‘n beroep op julle, broers, op grond van die groot ontferming van God: Gee julleself aan God as lewende en heilige offers wat vir Hom aanneemlik is. Dit is die wesenlike van die godsdiens wat julle moet beoefen. 2  Julle moenie aan hierdie sondige wêreld gelyk word nie, maar laat God julle verander deur julle denke te vernuwe. Dan sal julle ook kan onderskei wat die wil van God is, wat vir Hom goed en aanneemlik en volmaak is. 3  Kragtens die genade wat aan my gegee is, sê ek vir elkeen van julle: Moenie van jouself meer dink as wat jy behoort te dink nie.
Hierdie Skrifgedeelte gaan presies oor dit wat in die paradys gebeur het:
Kyk na die volgende:
1. Gee jouself aan God as 'n offer (gee jouself weg, vir God – gee jouself oor, aan God)

2. Moenie aan die sondige wêreld gelyk word nie – die sondige lewe se kriteria vir goed en sleg is nie aanvaarbaar nie;

3. maar laat God julle verander – om SY kriteria aan te lê!

4. dan sal julle kan onderskei wat die wil van God is – wat vir HOM goed en aanneemlik en volmaak is.
5. Laastens: moenie van jouself meer dink as wat jy behoort te dink nie.
Ons gaan binnekort herstruktureer.

Dit beteken ons gaan na al ons strukture kyk en va of hulle of werklik effektief is....

...om God se visie vir ons te dien.

Ek wil u uitnooi om saam met ons hieroor te bid en te dink
Maar kom ons vergeet in die proses dit wat vir ons aanvaarbaar is en nie aanvaarbaar is nie.

Kom ons vra uitsluitlik na wat vir die Here aanvaarbaar of nie aanvaarbaar is nie.

Dis SY kerk!

Mag Hy ons daarvan bewaar om oor sy kerk te probeer God speel.

